
Industri-historie

på vår planet er det få artar
som nyttar reiskap i arbeid

det vert sagt at menneskas flid
sigrar over naturen

ein ressurs er det som 
i ei gjeven tid
er drivverdig

industri kan grunnleggjast på
råvarer
energi
kompetanse

unge frå bonde og fiskarsamfunn
tok seg jobb i fabrikk
slike industrielle verksemder 
tok i bruk ny teknikk

somme arbeidarar valde å kjempa 
for ei høgare løn
andre valde å samarbeida 
med styre og direktør

somme stader vart industrien
ei hjørnesteinsbedrift
rundt om tiltaka teikna dei nye
BY’ar med stor skrift

Immigrasjon

innvandring har
like gamle røter
som den norske stat

det gav arbeidskraft
og kulturell påverknad
frå språk til kristentru og mat

hit kom fagfolk innanfor handel
gruver og oljeindustri

polske – innanfor anlegg og handverk
og svenskar – med service og flid

landet bør ta imot arbeidsinnvandring
men vurdera 
kva som trengst til kvar tid

ein av mine indiske vennar
sa ein gong om nordmenn: 

– they are so stupid !

slike synspunkt får me tola

men toler velferdsmodellen vår det ?

Byråkrati

borgarar styrest av lover og førskrifter 
og byråkrati
gjennomregulering av tilværet 
vil ikkje setja oss fri

ulike samanslutningar vil
innrømmast meire makt
men lovverket veks og styrkar seg
gjennom vår EØS-pakt

byråkratiet skulle erstatta
Europas handelstoll
men det stengjer grensene for 
demokratisk kontroll

økonomiane trekkjer seg unna
allmenn politisk styring
individ og lokalsamfunn får 
mikroskopisk betydning

fri flyt av varer 
tenester 
arbeidskraft
styrande kapital

fridom for EUs konkurranse
har vorte vår nye normal

Pil darrar

tilfellet er så sterkt
at det har eit ekko før det skjer

lik stein som treff glasklårt vatn 
utan å splintra
slukjest
omformar

så 
ei darrande pil som står der
med bivrande låt
skjelv

kjennest i natta
i draumen før dagen
skot og verkjande lemar

vaknar
og glir så attende 
til djupare draum og roleg søvn

til den vaknande dagen
med liv 
som faldar seg ut på sommarøy
komne med ferjemannen

så er det tid

